Ávarp forseta lagadeildar til nýnema 

í upphafi skólaársins 2010-2011
I.
Fyrir hönd lagadeildar Háskóla Íslands býð ég ykkur hjartanlega velkomin til náms við deildina. Með því að leggja leið ykkar í lagadeild Háskóla Íslands hafið þitt sett markið hátt. Ég vænti þess að þið séuð öll metnaðarfull og staðráðin í að láta verkin verkin tala. Við starfsmenn deildarinnar munum gera okkar allra besta til að skapa ykkur þann vettvang og þau tækifæri sem þið þurfið til að gera námið við deildina lærdómsríkt og eftirminnilegt.
Það kunna margir að vera í vafa um hvort lögfræðin henti þeim. Er lögfræðin ekki þurr og leiðinleg? Er þetta ekki bara spurning um að muna einhverjar lagareglur utanbókar? Þetta og fleiri spurningar kunna að velkjast um í kolli sumra ykkar. Svörin við þeim eru einfalt nei. Lögfræðin er ekkert af þessu, hún er skemmtileg og lifandi vísindagrein sem hefur áhrif á allt samfélag okkar og líf manna, allt frá fæðingu til dauðadags, og já jafnvel lengur eins og þið munið m.a. læra í erfðarétti. 
Það er kannski ofsögum sagt að þið séuð að hefja fimm ára spennandi ævintýra​ferð, og þó, ef við kennaranir stöndum okkur vel og þið stundið námið af heilum hug, þá lofa ég því að vera ykkar í lagadeildinni mun lifa í minningunni sem spennandi og skemmtilegur tími, þar sem þið lærðuð fullt af nýjum hlutum, kynntust vinum sem vonandi endast ævina og hver veit, jafnvel lífsförunautum.
II.
Lagadeild Háskóla Íslands er í senn elsti og stærsti lagaskóli landsins, rétt rúmlega 100 ára gömul. Fleiri skólar hafa í seinni tíð farið að bjóða upp á nám í lögfræði. Veita þeir deildinni bæði nauðsynlega samkeppni og aðhald. Sá vel rómaði orðstír sem af lagadeild HÍ fer, bæði innanlands og utan, hefur þó farið vaxandi og er það engin tilviljun. Innan deildarinnar hefur frá fyrstu tíð verið unnið hörðum höndum að því að veita nemendum hennar bestu menntun sem völ er á. Að auki hefur deildin haldið velli sem miðstöð rannsókna á sviði lögfræði og er fræðimönnum framtíðar​innar því ómetanlegur skóli í aka​demískum vinnubrögðum. Deildin hefur á að skipa einvala liði kennara sem eru helstu sér​fræðingar á flestum sviðum fræðigreinarinnar. Jafnframt munið þið njóta góðs af því að stærstur hluti þess námsefnis, sem stuðst er við í kennslu, er ritaður af kennurum deildarinnar.
Námsframboð lagadeildar er hvort tveggja í senn hagnýtt og fjölbreytt. Í þriggja ára grunnnámi ykkar til B.A.-prófs munið þið ljúka skyldunámskeiðum í hinum hefð​bundnu undirstöðugreinum lögfræðinnar. BA-námið er stolt okkar í lagadeildinni og helsti styrkur hennar.  Það krefst einbeitingar og þrautseigju frá fyrsta degi, en gefur mikið af sér ef vel er haldið á spöðunum. Þegar í upphafi er því nauðsynlegt að stunda námið vel og temja sér öguð og sjálfstæð vinnubrögð. Mikilvægt er að spyrja spurninga, læra með gagnrýnum huga. Í kennslusalnum erum við allir jafningjar, kennarar jafnt sem nemendur. Þótt kennarinn hafi ef til vill áratugalanga reynslu af því að hugleiða lögfræðileg viðfangsefni er hans skoðun á lögfræðinni ekkert réttari fyrirfram en skoðun nemenda. Það eru rökin sem sett eru fram sem ráða úrslitum um réttmæti lögfræðilegrar ályktunar, en ekki hver það er sem setur rökin fram. Lög​fræðin snýst þannig um að tileinka sér þekkingu á hinni lagalegu aðferð, hvernig leysa á úr ágreiningi um gildandi rétt og ekki síst að skilja hlutverk, skyldur og ábyrgð lögfræðinga í mannlegu samfélagi.
Í lagadeild Háskóla Íslands er mikið lagt upp úr gagnvirkri og lifandi kennslu og ríkar kröfur eru gerðar til kennara, ekki síður en nemenda. Markvisst hefur verið að því stefnt að kennslan fari í auknum mæli fram í formi úrlausna á raunhæfum álitamálum af sviði lögfræðinnar. Þið eruð eindregið hvött til að taka virkan þátt í umræðum um lögfræðileg álitaefni í kennslutímum, í umræðuhópum undir handleiðslu meistara​nema og á opnum málstofum. Er líða tekur á námið gefst ykkur enn​fremur raunhæfur kostur á að taka þátt í rannsóknum einstakra kennara, rann​sóknar​​verkefnum á vegum Laga​stofnunar og Mannréttindastofnunar Háskóla Íslands, auk þess sem meistaranemum býðst að aðstoða við kennslu í umræðu- og verkefna​tímum og við prófavinnu.
III.

Þótt lagadeild geri strangar námskröfur til nemenda sinna er engin ástæða til að örvænta því að Orator, félag laganema, gefur nemendum ástæðu til að líta upp úr bókunum, endrum og eins. Félagið stendur auk þess að útgáfu tímaritsins Úlfljóts, tekur þátt í farsælu samstarfi við norræna og bandaríska laganema, auk þess að standa fyrir endurgjaldslausri lögfræði​aðstoð við almenning. Það var jafnframt á vegum félags​​ins sem Lögbergs​dómi var komið á fót vorið 2007, en þar fá nemendur deildar​innar tækifæri til að spreyta sig á málflutningi í tilbúnum réttarhöldum. 
Ég vil af þessu tilefni loks tilkynna um nýbreytni í laganáminu á fyrsta ári. Bóka​útgáfan Codex hefur ákveðið að veita í fyrsta skipti nú á þessu skólaári svo​kölluð „Hvatningarverðlaun Bókaútgáfunnar Codex“. Þau verðlaun mun sá nýnemi hljóta sem hlýtur hæstu meðaleinkunn í námskeiðunum almennri lögfræði, stjórn​skipunar​rétti og sifja- og erfðarétti nú í haust og næsta vor. Þó er það gert að skilyrði að nemandi hafi þreytt öll próf fyrsta námsárs innan hefðbundinna próftímabila á haustönn og vorönn og hafa staðist prófin í fyrstu tilraun. 
IV.
Allt sem ég hef nú sagt miðar leynt og ljóst að því að búa ykkur undir þau margháttuðu og krefjandi störf sem standa til boða að námi loknu. Þegar út í atvinnu​lífið er komið eru fá svið samfélagsins útskrifuðum lögfræðingum frá lagadeild Háskóla Íslands óviðkomandi. Hafa þeir sinnt hefðbundnum störfum á lögmanns​stofum, við dómstóla, hjá fjármálafyrirtækjum og alþjóðastofnunum, auk þeim fjöl​mörgu störfum sem stjórnsýslan hefur upp á að bjóða. Jú, og svo viljum við þjálfa nemendur í því að stunda fræðistörf á sviði lögfræði, undirbúa þá undir að sinna kennslustörfum í framtíðinni og þróa lögfræðina áfram sem fræðigrein, landi og þjóð til heilla.
Kæru nýnemar, um leið og ég býð ykkur að nýju velkomin hingað til náms vona ég að lífið í lagadeild verði ykkur hamingju- og lærdómsríkt. Sýnið hvað í ykkur býr og þið munið uppskera ríkulega, því lofa ég.  

